
RESOLUCIÓN POLA QUE SE FORMULA A DECLARACIÓN AMBIENTAL ESTRATÉXICA DO
PLAN  ESPECIAL  DE  REFORMA  INTERIOR  PARA  DESENVOLVEMENTO  DO  PEI-9  DO
PXOM DE SANXENXO

Promotor: Gestilar Gestión, S.L.
Órgano substantivo: Concello de Sanxenxo
Expediente: 2019AAE2416

O Servizo  de  Avaliación  Ambiental  de  Plans  e  Programas,  da  Subdirección  Xeral  de
Avaliación Ambiental, formulou a seguinte proposta:
---------------------------------------------------------------------------------------------------

ANTECEDENTES

1. O Plan xeral de ordenación municipal (PXOM) vixente no concello de Sanxenxo foi
aprobado definitivamente polo Pleno da corporación municipal o 27.02.2003.

2. O 12.12.2019 recibiuse na Consellería de Medio Ambiente, Territorio e Vivenda un
escrito  do  Concello  de  Sanxenxo  para  iniciar  a  avaliación  ambiental  estratéxica
simplificada do “Plan especial de reforma interior do polígono de execución integral
núm. 9 do Plan xeral de ordenación municipal de Sanxenxo” (en diante plan ou PERI),
acompañada dun documento ambiental estratéxico e dun borrador da proposta.

3. O 12.03.2020 este órgano ambiental formulou o informe ambiental estratéxico no
que acordaba someter o dito Plan especial ao procedemento ordinario de avaliación
ambiental estratéxica. Simultaneamente, formulouse o documento de alcance do
estudo ambiental estratéxico.

4. O  29.03.2021  a  Xunta  do  Goberno  Local  de  Sanxenxo  aprobou  inicialmente  o
devandito plan especial e a continuación abriu un período de información pública
(DOG do 03.06.2021) e consultou aos organismos afectados.  Durante este proceso
de consultas, o órgano ambiental emitiu un informe no que establecía unha serie de
consideracións a ter en conta no plan.

5. O 15.12.2021 recibiuse nesta dirección xeral o expediente de avaliación ambiental
estratéxica remitido polo Concello de Sanxenxo para que se formule a declaración
ambiental  estratéxica.  O  14.03.2022  o  Concello  completou  a  documentación  do
expediente.

CONSIDERACIÓNS LEGAIS

1. A Lei 2/2016, do 10 de febreiro, do solo de Galicia (LSG) mais o Regulamento que a
desenvolve (Decreto 143/2016,  do 22 de setembro) integran no procedemento de
aprobación dos instrumentos de planeamento urbanístico o proceso de avaliación
ambiental  estratéxica  previsto  na  Lei  21/2013,  do  9  de  decembro,  de  avaliación
ambiental.

2. Segundo o artigo 46.1.d) da LSG, os instrumentos de planeamento urbanístico deben
someterse ao procedemento ordinario de avaliación ambiental estratéxica cando así
o decida o órgano ambiental no informe ambiental estratéxico.

3. O promotor elaborará a proposta final de plan e o Concello a remitirá ao órgano
ambiental xunto co expediente de avaliación ambiental estratéxica completo (artigo
60.9 da LSG).

4. O  órgano  ambiental,  tras  realizar  a  análise  técnica  do  expediente,  formulará  a
declaración ambiental estratéxica (artigos 75.2 e 60.11 da LSG). Esta declaración ten
a natureza de informe preceptivo e determinante, e nela estableceranse as medidas
ou condicións finais  que deberán incorporarse ao plan que finalmente se aprobe
(artigo 25.2 da Lei 21/2013 do 9 de decembro).

A Dirección Xeral de Calidade Ambiental e Cambio Climático ten atribuídas as funcións
en materia de avaliación dos efectos de determinados plans e programas no ambiente,
ao abeiro do disposto no Decreto 42/2019,  do 28 de marzo, polo que se establece a
estrutura orgánica da Consellería de Medio Ambiente, Territorio e Vivenda.

CONSIDERACIÓNS TÉCNICAS

1. Ámbito do plan e principais características ambientais

O ámbito do PERI corresponde ao polígono de execución integral núm.9 (PEI-9). Trátase
dun ámbito de solo urbano non consolidado delimitado no PXOM e integrado na zona
urbana de Portonovo, nas inmediacións da praia de Baltar. 

Abrangue unha superficie1 de 16.588,33 m2. Linda polo norte cos polígonos de execución
integral PEI-10 -xa desenvolvido- e PEI-11 (separados do ámbito pola estrada provincial
EP-9206), polo sur con edificacións en cuarteirón pechado (ordenanza 2) que presentan
amplas medianeiras vistas, polo leste coa estrada autonómica PO-308 e polo oeste cun
conxunto de vivendas unifamiliares (zona de ordenanza 4A de edificación mixta).

Os terreos quedan integrados na área continua de ordenación do Plan de ordenación do
litoral de Galicia (POL). O plan territorial integrado asignoulle ao polígono un grao de
compatibilidade  2,  é  dicir,  considera  as  súas  determinacións  adaptables  ás  do  POL
mediante a incorporación dos criterios e normas que establece na ficha correspondente:
contención  na  ocupación  do  solo,  naturalización  do  tratamento  da  urbanización,
fomento da conectividade e permeabilidade, adecuación dos espazos libres, adecuación
morfotipolóxica e tratamento da fachada marítima.

Os terreos presentan maioritariamente unha topografía chaira, agás a zona perimetral
norte onde existen fortes pendentes con noiros artificiais xurdidos tras as  obras de
recheo realizadas para acadar a cota necesaria para a construción da estrada EP-9206.

No ámbito  non  existen  edificacións,  estando  a  súa  maior  parte  ocupado  por  hortas
abandonadas.  Na  parte  central  hai  unha  pequena  masa  arborada  autóctona
(principalmente salgueiros, ameneiros e loureiros), mentres que no extremo leste existe
unha zona pavimentada que foi utilizada no seu momento como aparcadoiro.

Non se detecta a existencia de elementos patrimoniais de interese ou catalogados que
poidan verse afectados polo planeamento, nin no interior do ámbito nin na contorna
inmediata.

O polígono linda coa rotonda na que conflúen a estrada provincial EP-9206 e a estrada
autonómica PO-308, vía que conecta os núcleos urbanos de Sanxenxo e Portonovo.

1 Tras o axuste para adaptalo á realidade parcelaria conforme ao levantamento topográfico realizado

2. Documento ambiental estratéxico, borrador e informe ambiental estratéxico

O plan especial ten por obxecto establecer a ordenación detallada e as determinacións
urbanísticas para o desenvolvemento do polígono de execución integral PEI-9.

No  documento  ambiental  estratéxico  presentado  na  fase  inicial  de  tramitación
avaliáronse dúas alternativas, ademais da alternativa cero ou de non formulación do
Plan:  a  alternativa  1  promovía  desenvolver  a  ordenación  prevista  no  PERI  aprobado
inicialmente no ano 2007, con tres bloques residenciais/terciarios adaptados ao viario e
en  continuidade  con  edificacións  existentes  e  configurando  un  espazo  libre  central
triangular;  a  alternativa  2  centrábase  na  integración  territorial  e  paisaxística  da
actuación  demandada  no  POL,  fraccionando  o  aproveitamento  en  varios  volumes
edificados  entorno  a  un  espazo  central  de  zonas  verdes  e  espazos  libres  privado
previsto en continuidade coa zona verde pública  proxectada no estremo oriental  na
parte  próxima  á  praia  de  Baltar.  O borrador  desenvolveu  como  proposta  inicial  a
alternativa 2.

Tendo en conta a documentación achegada polo Concello, os criterios do anexo V da Lei
21/2013  de  avaliación  ambiental2 así  como  as  observacións  recibidas  no  período  de
consultas  previas,  formulouse  o  informe  ambiental  estratéxico.  Neste  informe
concluíuse que a zonificación proposta non resolvía o impacto paisaxístico que causaban
as  medianeiras  vistas  no  bordo  sueste,  non  se  establecían  medidas  correctoras  ao
respecto, e non quedaba garantido o abastecemento de auga, o saneamento de augas
residuais  nin  a  xestión  das  augas  pluviais  do  ámbito  conforme  a  criterios  de
sustentabilidade e á planificación hidrolóxica e, polo tanto, o PERI debía someterse ao
procedemento ordinario de avaliación ambiental.

3. Documento de alcance e estudo ambiental estratéxico

No documento de alcance, emitido por este órgano ambiental e dirixido ao promotor,
determinouse a amplitude,  nivel  de detalle e grao de especificación que debía ter o
estudo ambiental estratéxico, ao tempo que recollía unha serie de consideracións para
favorecer a integración dos aspectos ambientais no contido do plan.

Tendo  en conta  o  documento  de  alcance,  o  promotor  elaborou  o  estudo  ambiental
estratéxico.  O  contido  do  estudo  ambiental  estratéxico  presentado  é  conforme  co
requirido no  anexo IV da Lei 21/2013, do 9 de decembro, de avaliación ambiental e no
documento  de  alcance  emitido  por  este  órgano  ambiental.  Contén  a  data  da  súa
conclusión  (novembro  2021)  e  está  asinado  polo  director  do  equipo  redactor3,
especificando tamén a súa titulación, tal e como esixe o artigo 16 da Lei 21/2013.

4. Versión inicial de plan, información pública e consultas

4.1. Versión inicial

O documento do plan especial aprobado inicialmente (versión inicial) mantiña en esencia
a  proposta  do  borrador,  distribuíndo  o  aproveitamento  en  edificacións  de  tipoloxía
colectiva que se sitúan no perímetro norte leste e sur con catro plantas (B+3), a maior

2 Criterios para determinar se un plan ou programa debe someterse a avaliación ambiental estratéxica ordinaria.
3 As persoas que conforman o equipo redactor e a súa titulación especifícase no apartado 1.1.2 da Memoria.

parte en bloque aberto agás o bloque pechado previsto no extremo sur, que se proxecta
para dar remate volumétrico á peza ordenada directamente no PXOM.

4.2 Trámites de información pública e consultas

Tras a aprobación inicial do  PERI o 29.03.2021, o Concello someteu a documentación a
información  pública  por  un  prazo  de  dous  meses  e  realizou as  consultas  ás
administracións públicas afectadas e ás persoas interesadas, incluídas aquelas sinaladas
no documento de alcance.

Cómpre advertir que a consulta ao organismo estatal competente en materia de costas
foi  realizada  antes  da  aprobación  inicial  do  plan,  conforme co esixido na  lexislación
sectorial vixente, estando pendente a emisión do informe previo á aprobación definitiva.

O  expediente  de  avaliación  ambiental  achegado  inclúe  un informe  co  resultado  da
participación e consultas no que figura unha relación dos informes sectoriais recibidos,
un resumo do contido das observacións sinaladas polos organismos consultados e unha
alegación  presentada,  así  como  unha  explicación  de  como  estas  foron  tomadas  en
consideración no planeamento.

4.2.1 Resultado da información pública

Segundo  o  indicado  na  documentación  achegada,  durante  o  período  de  información
pública recibiuse unha única alegación que solicitaba rectificar a ordenanza PEI-9-BC
para permitir  a ocupación baixo rasante da totalidade da parcela.  Esta alegación foi
estimada.

4.2.2 Resultado da consulta ás administracións públicas afectadas

Recóllense na  seguinte  táboa  os últimos  informes  emitidos  polos  organismos
consultados:

Organismos consultados Resposta (1) Pronunciamento

Ministerio de Defensa
Dirección Xeral de 
Infraestruturas

21.05.2021 Favorable

Ministerio de 
Transportes, Mobilidade 
e Axenda Urbana

Subdirección Xeral de 
Planificación, Rede Transeuropea
e Loxística

20.05.2021 Sen obxeccións

Ministerio para a 
Transición Ecolóxica e o 
Reto Demográfico

Dirección Xeral da Costa e o Mar 20.04.2021 Observacións

Dirección Xeral de Política 
Enerxética e Minas

15.06.2021 Informativo

Ministerio de Asuntos 
Económicos e 
Transformación Dixital

Dirección Xeral de 
Telecomunicacións e Ordenación 
dos Servizos de Comunicación 
Audiovisual

02.07.2021
Favorable

condicionado

Delegación do Goberno Área de Fomento 15.06.2021 Sen obxeccións

Consellería de Medio 
Ambiente Territorio e 
Vivenda

Dirección Xeral de Ordenación do
Territorio e Urbanismo

10.05.2021 Sen obxeccións

Dirección Xeral de Calidade 
Ambiental, Sostibilidade e 
Cambio climático

20.05.2021 Observacións

Organismos consultados Resposta (1) Pronunciamento

Instituto de Estudos do 
Territorio

05.07.2021 Condicionado

Consellería de 
Infraestruturas e 
Mobilidade 

Augas de Galicia 23.02.2022
Favorable

condicionado

Axencia Galega de 
Infraestruturas

07.03.2022 Favorable

Consellería de Cultura, 
Educación e Universidade

Dirección Xeral de Patrimonio 
Cultural

30.06.2021 Favorable

Deputación provincial de Pontevedra 15.06.2021
Favorable

condicionado

(1) Data da sinatura do informe

O expediente de avaliación ambiental achegado inclúe un  informe de participación e
consultas no que se que describe o proceso realizado e se resumen as conclusións dos
informes recibidos, xustificando a súa consideración.

Nos citados informes as distintas administracións amosan en xeral a súa conformidade
coa  proposta  formulada  no  plan.  Entre  as  principais  consideracións  de  carácter
ambiental extraídas dos informes, destacan as seguintes:

Dirección Xeral da Costa e o Mar

Trátase do informe previo á aprobación inicial. Informa que o PEI-9 atópase afectado
polo expediente de deslinde DL-156-PO, en tramitación, polo que deberá solicitarse ao
Servizo Provincial de Costas de Pontevedra, a liña probable do deslinde, sen prexuízo do
que  se  derive  da  tramitación  dos  expedientes  de  deslinde  que  se  aproben
definitivamente. Indica que nun plano as liñas do deslinde do dominio público marítimo-
terrestre  e  a  súa  servidume  de  protección  veñen  mal  representadas,  debendo
emendarse. Así mesmo enumera as liñas que deben representarse nos planos segundo o
Regulamento  Xeral  de  Costas.  Ademais,  deberá  acreditarse  que  as  construcións
propostas (PB+3) evitan a formación de pantallas arquitectónicas ou acumulación de
volumes, de maneira que a disposición e altura das edificacións propostas realícese de
forma harmónica coa contorna, sen limitar o campo visual nin desfigurar a perspectiva
do bordo litoral. Nos tramos con praia e con acceso de tráfico rodado, deberanse prever
reservas de solo para aparcamentos de vehículos en contía suficiente para garantir o
estacionamento fóra da zona de servidume de tránsito. Tamén se recollen cuestións
normativas. Conclúe que unha vez que o plan teña en conta o indicado remitirase de
novo a esta Dirección Xeral o expediente completo, dilixenciado e previamente á súa
aprobación definitiva, para a emisión do informe preceptivo.

Área de Fomento da Delegación do Goberno en Galicia

Informa que o plan non ten incidencia nas propiedades ou zonas de servidume afectadas
á Defensa Nacional, nin no inventario de Bens e Dereitos do Estado, nin nas propiedades
das Entidades Xestoras da Seguridade Social,  nin existen infraestruturas xestionadas
polo Ministerio de Transportes, Mobilidade e Axenda Urbana que podan verse afectadas.

Secretaría de Estado de Infraestruturas do Ministerio de Defensa

Emite informe favorable sobre a incidencia do plan sobre o dominio público militar.

Secretaría de Estado de Transportes, Mobilidade e Axenda Urbana

Comunica  que  o  plan  non  presenta  afeccións  a  infraestruturas  xestionadas  polo
Ministerio de Transportes Mobilidade e Axenda Urbana.

Dirección Xeral de Política Enerxética e Minas

Sinala que o plan debe estar suxeito ao establecido na normativa sectorial enerxética
vixente,  destacando artigos  a  ter  en conta,  así  como outra  normativa  a  considerar.
Informa que a zona podería estar afectada por infraestruturas eléctricas de transporte
ou  distribución  e  que  segundo  a  información  dispoñible,  polo  ámbito  non  discorre
ningunha infraestrutura de gas ou petrolífera competencia da Administración Xeral do
Estado.

Dirección  Xeral  de  Telecomunicacións  e  Ordenación  dos  Servizos  de  Comunicación
Audiovisual

Informa que o plan parece non adecuarse á normativa sectorial de telecomunicacións
citando os puntos que non se axustan que deben corrixirse. Recolle, a título informativo,
as  principais  consideracións  de  carácter  xeral  contidas  na  normativa  sectorial  de
telecomunicacións.

Dirección Xeral de Ordenación do Territorio e Urbanismo (Costas)

Informa  que  non  aprecia  cambios  que  desvirtúen  as  consideracións  formuladas  no
informe  emitido  previo  á  aprobación  inicial  o  12.01.2021,  no  que  se  sinalaba  que  a
ordenación proposta resultaba compatible coas prescricións contidas no artigo 30 b) da
Lei  de  Costas,  e  concordante  co  Regulamento xeral  de  costas,  en  orde  de  evitar  a
formación de pantallas arquitectónicas ou acumulación de volumes,  non formulando
obxeccións. 

Instituto de Estudos do Territorio (IET)

Indica  que  o  plan  tivo  en  consideración  parte  das  cuestións  expresadas  no  informe
emitido na fase de consultas o 17.02.2020, e así se incorporou a ordenación detallada
dos espazos libres privados e do aparcadoiro público, e prevéndose o amortecemento
visual das medianeiras vistas ao sur do ámbito mediante unha distribución da vexetación
que favoreza o amortecemento, cuxo deseño virá reflectido no proxecto que desenvolva
o PERI. 

Por outra banda considera, tendo en conta o contido do EIIP, que foron cumprimentados
os contidos esixibles no artigo 36.4 do Regulamento da Lei 7/2008 para un plan especial,
salvo o previsto no epígrafe “b”. Ao respecto conclúe que será necesario completar o
estudo de paisaxe urbana cun estudo da integración topográfica da nova rede viaria, as
zonas verdes e as zonas edificables, na procura de mitigar os potenciais efectos do plan.
Entende que este estudo resulta de especial interese xa que non queda reflectido na
cartografía a descomposición volumétrica das edificacións e o xeito en que os edificios
proxectados van a amortecer as pendentes artificiais xeradas coa variante da estrada
provincial.

Dirección Xeral do Patrimonio Cultural

Informa que o plan non afecta a ningún ben do patrimonio cultural ou contorno de
protección,  de  natureza  arqueolóxica,  arquitectónica  ou  etnográfica,  do  que  se  teña
constancia na actualidade.

Augas de Galicia

Deduce que polo bordo leste do ámbito discorre o rego de Baltar e o ámbito  verase
afectado polas súas zonas de protección (servidume e policía). 

Informa que no ámbito de actuación ou nas súas proximidades atópase unha área de
captación  zona  sensible  (ESCM626),  zona  protexida  incluída  no  Catálogo  de  Zonas
Protexidas do Plan Hidrolóxico Galicia Costa. Se ben indica que o rego de Baltar está
catalogado neste  tramo como ARPSI,  sinala  que  a  delimitación  do  ámbito  non  está
afectada polas zonas de fluxo preferente nin polas zonas inundables.

Ao  respecto  do  abastecemento  sinala  que,  segundo  os  datos  dos  aproveitamentos
inscritos  no  Libro  de  Rexistro  a  nome da  Mancomunidade  do Salnés  -salvo  erro  ou
omisión-,  o  caudal  total  concedido  cobre  o  abastecemento  de  poboación  para  a
poboación actual máis a demanda estimada para o novo desenvolvemento.

No referente ao saneamento indica que o Concello conta cunha EDAR en Paxariñas con
autorización de vertido en tramitación e lembra aspectos normativos a cumprir, entre
outros,  a  obriga  de  prever  redes  de  evacuación  separadas  para  augas  residuais  e
pluviais, incluír sistemas de drenaxe sustentable e reducir ao mínimo posible o selado do
solo.

Axencia Galega de Infraestruturas (AXI)

No seu último informe emitido o 07.03.2022, informa que a documentación do plan deu
cumprimento ás condicións establecidas no seu informe do 29.06.2021, se ben advirte
que o Estudo de avaliación da mobilidade (anexo 7 da Memoria) presenta algún erro.
Conclúe que, tras as comprobacións feitas e dado o escaso tráfico xerado polo ámbito, a
estrada autonómica PO-308 mais a glorieta teñen capacidade suficiente para asumir o
tráfico xerado polo desenvolvemento urbanístico.

Deputación de Pontevedra

Informa que a sección viaria proposta na estrada provincial EP-9206 non é coincidente
coa  prevista  no  proxecto  da  Deputación  denominado  “Proxecto  de  Mellora  da
Seguridade Viaria da EP-9206 Portonovo–Vichona e na rúa do Río”. Require que o plan se
adapte ás sección definidas no proxecto, contemplando beirarrúas dun mínimo de 2,5 m
e eliminando o resalte intermedio previsto na beirarrúa (non contemplado no proxecto
da Deputación).

5. Proposta final de plan

Como  resultado  do  trámite  de  información  pública  e  consultas,  leváronse  a  cabo
algunhas modificacións no plan que non supuxeron cambios relevantes na proposta de
ordenación. Entre outros aspectos: 

━ Modificouse  a  liña  de  servidume  de  protección  de  Costas  (nos  planos  de
información e ordenación) segundo o deslinde do Servizo Provincial de Costas.

━ Introduciuse un novo apartado na Normativa (apartado 2.2.10) de Protección do
dominio público marítimo-terrestre.

━ Completouse  o  Estudo  paisaxe  urbana  cun  novo  apartado  1.2  Criterios  de
actuación,  no que se describe a conexión da actuación co sistema natural  da
praia,  se  xustifican  tanto  a  adaptación  da  ordenación  á  topografía  como  a
integración paisaxística da actuación.

━ Modificouse a cualificación duns terreos adscritos ao dominio público viario da
PO-308  no  entorno  da  glorieta  pasando  de  zonas  verdes  e  espazos  libres
públicos a sistema viario.

━ Completouse o Estudo de avaliación da mobilidade (anexo 7) cunha estimación
do  volume  de  tráfico  xerado  e  da  capacidade  da  glorieta,  valorando  a  súa
incidencia futura na estrada autonómica.

━ Modificouse a sección da estrada EP-9206 segundo os criterios da Deputación
provincial,  contemplando un largo de calzada de 3,30 m, a zona de aparcadoiro
con 2,25 m e beirarrúas de 2,50 m.

Así, a proposta final no plan achegado a este órgano ambiental para a formulación da
declaración ambiental estratéxica incorpora poucos cambios respecto da versión inicial
(plan aprobado inicialmente). A ordenación finalmente proposta:

━ Concentra  o  aproveitamento  en  zonas  perimetrais  da  metade  occidental
afastadas da fronte litoral, incorporando catro ordenanzas zonais:

◦ PEI9-BA edificación residencial  colectiva en bloque aberto (9.354,91 m2);  a
ordenación prevé tres bloques (B+3) entorno a un gran espazo libre central
privado aberto ás zonas verdes públicas situadas lindeiras polo leste.

◦ PEI9-RP edificación residencial colectiva en réxime de protección (437,05 m2);
completa a edificación prevista no estremo norte da ordenanza PEI 9-BA.

◦ PEI9-BC edificación en bloque pechado (1.111,37 m2); proxecta un bloque na
zona  sur  (B+3)  que  remata  un  quinteiro  de  solo  urbano  consolidado
inacabado (ordenanza 2) definido no PXOM.

◦ ZVEL zonas verdes e espazos libres (3.429 m2); situada no estremo leste do
ámbito,  na  zona máis  próxima á  praia  de  Baltar.  A  reserva  de  solo  para
equipamentos  destínase  a  incrementar  a  superficie  de  zonas  verdes  e
espazos libres (art. 42.5 da LSG).

━ Incorpora 30 prazas de aparcamento públicas nos espazos públicos anexos aos
viarios, a maior parte (26) situadas a carón da estrada EP-9206, e as restantes (4)
no viario que acomete ao polígono polo sur.

━ Prevé  a  conexión  coas  redes  municipais  de  abastecemento e  saneamento de
auga que discorren pola estrada PO-308.

6. Análise da integración dos aspectos ambientais na proposta final

O procedemento de avaliación ambiental estratéxica é un proceso iterativo co que se
pretende garantir unha axeitada integración dos aspectos ambientais no contido dos
plans.  Tendo en conta as consideracións realizadas no documento de alcance emitido
por  este  órgano  ambiental  e  os  resultados  do  proceso  de  información  pública  e
consultas, a continuación analízanse como se integraron os aspectos ambientais no plan
especial.

Ciclo hídrico

O anexo 6 da memoria do plan contén unha análise das infraestruturas dos servizos
urbanos de abastecemento e saneamento, incluíndo unha estimación e xustificación da
demanda prevista así como a descrición das redes propostas no interior do ámbito e
para conexión coas redes exteriores existentes. A auga para abastecemento procederá
do depósito de Padriñán mentres que as augas residuais serán conducidas ao bombeo de
Espiñeiro e dende alí á EDAR de Paxariñas.

Segundo consta no informe aclaratorio emitido polos  servizos  técnicos  municipais  o
21.09.2020 (incluído tamén no anexo 6), as infraestruturas xerais de abastecemento de
auga  e  saneamento  existentes  son  suficientes  para  garantir  o  desenvolvemento  do
polígono PEI-9 tendo en conta o avanzado estado de tramitación dunha modificación
puntual do PXOM (núm.9) na que se contemplan as actuacións de ampliación e reforzo
necesarias  para  dar  servizo  aos  solos  urbanizables  que  están  tamén  en  proceso  de
desenvolvemento.

En canto ao saneamento, cómpre indicar que na actualidade está en marcha un proxecto
de ACUAES4 para realizar nos concellos de Sanxenxo e Poio actuacións de mellora do

4 Os concellos de Poio e Sanxenxo asinaron o 29.04.2021 un convenio coa sociedade mercantil estatal Aguas de
las Cuencas de España (ACUAES) para a execución e explotación de actuacións de saneamento e depuración en
ambos municipios.  Segundo as previsións contempladas no anexo II,  a execución das obras comprenderá os
anos 2022-2023, entrando en funcionamento as infraestruturas (en fase de probas) no ano 2024.

saneamento e depuración, que inclúe a ampliación da EDAR de Paxariñas e actuacións en
colectores.

Augas de Galicia sinalou no seu informe emitido o 23.02.2022 que considerando os datos
dos aproveitamentos inscritos no seu Libro de Rexistro a nome da Mancomunidade do
Salnés -salvo erro ou omisión-, o caudal total concedido poderá cubrir a demanda de
abastecemento actual e futura estimada para o desenvolvemento.

Tendo  en  conta  todo  o  anterior,  considérase  que  queda  debidamente  xustificada  a
dispoñibilidade  de  recursos  hídricos  e  a  suficiencia  dos  servizos  de  saneamento
existentes para atender ás  necesidades que derivan do plan.

Paisaxe

A Memoria do plan especial incorpora no anexo 3 o estudo da paisaxe urbana e no anexo
8 un estudo de impacto e integración paisaxística.

A ordenación prevista contempla aspectos positivos para a integración paisaxística das
actuacións  ao  concentrar  as  edificacións  no  extremo  máis  afastado  da  fachada
marítima, evitando a formación de pantallas arquitectónicas ou acumulación de volumes
sen limitar o campo visual nin desfigurar a perspectiva do bordo litoral (conforme o
artigo 30 b) da Lei 22/1988, do 28 de xullo, de Costas e o Regulamento xeral de costa)

No  referente  ao  impacto  paisaxístico  que  producen  as  medianeiras  vistas  das
edificacións  situadas  no  lindeiro  sueste  do  ámbito,  as  cales  son  visibles  dende  as
estradas PO-308 e EP-9206, no anexo 8 conclúese que por tratarse de edificacións en
situación  de  fora  de  ordenación  (fábrica  de  xeo  e  locais  en  planta  baixa)  non  cabe
resolver a medianeira completando a peza con edificación que proporcione unha nova
fachada, xa que se xeraría unha nova medianeira no momento en que se substitúan as
edificacións existentes polas previstas no PXOM. En consecuencia, sinala que as medidas
necesarias para a súa minoración virán contempladas no proxecto de urbanización que
desenvolva o Plan, mediante o deseño dos espazos públicos lindeiros e a disposición da
vexetación e/ou outros elementos que faciliten a súa integración paisaxística.

Mobilidade

O único viario  de nova creación proxectado no plan especial  é unha rúa prevista no
estremo sur, de conexión do ámbito coa estrada PO-308 dando continuidade a unha das
aperturas viarias previstas no PXOM. Esta rúa, xunto cunha entrada no estremo norte,
permite o acceso aos garaxes das edificacións proxectadas, os cales foron resoltos de
maneira conxunta na procura de minimizar o número de accesos ao viario exterior.

O  anexo 7  da  memoria  incorpora  un  Estudo  de  avaliación  da  mobilidade  no  que  se
analizan, entre ouros aspectos, os condicionantes de mobilidade e conexión co sistema
viario lindeiro existente (conexión coa PO-308, un estudo do tráfico actual e xerado pola
actuación e a capacidade da estrada provincial e a glorieta inserida na mesma) ou a
mobilidade  peonil  proxectada  para  o  ámbito.  Ademais  inclúe  xustificación  do
cumprimento  da  normativa  de  supresión  de  barreiras  arquitectónicas  dos  novos
itinerarios.

Ao respecto da accesibilidade e mobilidade rodada asociada ao Plan a AXI  concluíu no
seu último informe, tomando como base citado Estudo,  que tanto a estrada PO-308

como  a  glorieta  situada  na  mesma  no  linde  sueste  do  ámbito,  teñen  capacidade
suficiente para asumir o tráfico xerado polo desenvolvemento.

Atmosfera, enerxía e cambio climático

O estudo ambiental estratéxico analiza no apartado 5.2.1 os efectos previsibles sobre a
atmosfera e o cambio climático, valorando a afección da actuación sobre a calidade do
aire, así como a súa incidencia asociada á contaminación acústica e lumínica. O apartado
6.6  do  citado  documento  incorpora  medias  xerais  para  o  control  da  contaminación
acústica e lumínica das actuacións previstas así como para evitar os efectos asociados á
mobilidade, as cales considéranse axeitadas e adaptadas ao planeamento.

Por outra banda, a Normativa do Plan incorpora un apartado 2.2.6 Protección contra o
ruído no que se describen as condicións esixidas pola AXI para a execución de obras na
contorna da estrada autonómica PO-308.

7. Cuestións documentais

Indícanse a continuación algúns erros ou inconcrecións que se deben corrixir:

 As  superficies  definidas  na  Memoria  para  cada  unha  das  ordenanzas  non  se
corresponden coas recollidas no cadro resumo da ordenación do anexo 1.

 O número de  prazas  de  aparcadoiro  previstas  non  é  coincidente  en  todos  os
documentos  do  PERI.  Na cartografía  e  no estudo de avaliación  da  mobilidade
figuran 30 prazas mentres que noutras partes da  documentación son 29.

PROPOSTA

Atendendo  ao  exposto  nos  apartados  anteriores,  conclúese  que  o  “Plan  especial  de
reforma interior do polígono de execución integral núm. 9 do Plan xeral de ordenación
municipal de Sanxenxo” pode considerarse ambientalmente viable.

Santiago de Compostela, na data da sinatura dixital

María Carmen Paz Cornes
Xefa do Servizo de Avaliación Ambiental de Plans e Programas

Juan Manuel Camiño Soto 
Subdirector Xeral de Avaliación Ambiental

RESOLUCIÓN

De conformidade coa proposta anterior, resolvo considerar ambientalmente viable o
Plan especial de reforma interior do polígono de execución integral núm. 9 do Plan
xeral de ordenación municipal de Sanxenxo.

Esta resolución remitirase ao promotor e mais ao Concello de Sanxenxo, e tamén se fará
pública  no  Diario  Oficial  de  Galicia  e  no  portal  na  web  desta  Consellería  de  Medio
Ambiente, Territorio e Vivenda (https://cmatv.xunta.gal/).

Para a aprobación definitiva do plan, o promotor remitirá ao órgano substantivo, xunto
coa demais documentación  que resulte necesaria,  un  resumo  das medidas adoptadas
para o seguimento dos efectos no ambiente e un extracto co seguinte contido (artigo
82.2. da LSG):

− Xustificación da integración no planeamento dos aspectos ambientais.

− Xustificación de como se tomaron en consideración no planeamento o estudo
ambiental  estratéxico,  os  resultados  da  información  pública  e  consultas  e  a
declaración  ambiental  estratéxica,  así  como,  se  é  o  caso,  as  discrepancias
xurdidas no proceso.

− Razóns  da  elección da  alternativa  seleccionada,  en relación  coas alternativas
consideradas.

Conforme co disposto no artigo 35.1.d) da Lei 9/2021, do 25 de febreiro, de simplificación
administrativa e de apoio á reactivación económica de Galicia,  a declaración ambiental
estratéxica perderá a súa vixencia e cesará na produción dos efectos se non se aproba o
plan no prazo máximo de catro anos desde a súa publicación no Diario Oficial de Galicia,
agás que se acorde unha prórroga por dous anos adicionais.

Contra esta resolución non procederá recurso algún, sen prexuízo dos que procedan en
vía xudicial contra o acto de aprobación definitiva do instrumento de planeamento nos
termos previstos na lexislación aplicable (artigo 25.4 da Lei 21/2013, do 9 de decembro,
de avaliación ambiental, en relación co artigo 84.1 da Lei 2/2016, do 10 de febreiro, do
solo de Galicia). 

Santiago de Compostela, na data da sinatura dixital

María Sagrario Pérez Castellanos
Directora xeral de Calidade Ambiental, Sostibilidade e Cambio Climático

